
MINUTI

Il-Minuti tal-Laqgħa Nru. 6 li saret fid-9 ta’ April 2018, ġew konfermati. 

IĊ-CHAIRPERSON (Onor. Alex Muscat): Insellmilkom u ngħaddu mal-ewwel għat-tieni item li għandna fuq l-aġenda llum.

PREŻENTAZZJONI MILL-MINISTRU GĦALL-AMBJENT, ŻVILUPP SOSTENIBBLI U TIBDIL FIL-KLIMA, L-ONOR. JOSÈ HERRERA, U L-AWTORITÀ TAL-AMBJENT U R-RIŻORSI, DWAR PROPOSTI GĦALL-FUEL STATIONS POLICY

IĊ-CHAIRPERSON:  Naf li fost oħrajn hawn preżenti rappreżentanti mill-General Retailers’ and Traders’ Union (GRTU), li aktar tard nagħtihom il-fakultà li jippreżentawlna l-punti tagħhom. 

Nistieden issa lir-rappreżentanti tal-Environment and Resources Authority (ERA) sabiex jagħmlu l-preżentazzjoni tagħhom. 

DR. LOUISE SPITERI (Kap Eżekuttiv tal-Awtorità tal-Ambjent u r-Riżorsi): Sur President, illum se nippreżentaw l-emendi li qegħdin nipproponu li jsiru fuq din il-Fuel Station Policy. Meta konna qegħdin naħdmu fuq dawn l-emendi proposti, iffukajna fuq li kemm jista’ jkun innaqqsu l-land uptake tal-ODZ areas kif ukoll li jkun hemm żvilupp sostenibbli f’dak li jirrigwarda l-użu ta’ fuel stations. Għal dan il-għan, l-emendi li saru kienu prinċipalment fid-definizzjonijiet, to restrict ODZ land uptake, u għalhekk saru ċerti tibdiliet fil-main articles ta’ din il-policy u emendi to limit the development of new fuel stations.  Għal dan l-iskop, biex nagħqdu x-xogħol li għamilna aħna f’dan it-tibdil, għamilna wkoll general provisions li se jkunu applikabbli għall-fuel stations kollha. Ħalli nibda mid-definizzjonijiet. 

L-ewwel nett qsamna d-definizzjoni ta’ new u upgraded fuel stations. Din għamilniha għax qabel, new u upgraded kienu flimkien, però mill-perkors kollu li ħadna biex nagħmlu dawn l-emendi, għamilna l-upgraded għalihom u n-new fuel stations għalihom. Għamilna hekk, għax kif se naraw aktar ‘il quddiem, fil-każ ta’ upgraded fuel stations li huma f’ODZ areas ħallejnihom permissibbli filwaqt li tan-new qtajna l-possibilità li dawn isiru f’ODZ areas. 

Definizzjoni oħra li daħħalna kienet għall-ancillary services. Hawnhekk ħassejna l-bżonn li dawn għandhom jkunu aktar speċifikati u għalaqna l-interpretazzjoni tagħhom billi għedna li “ancillary facilities shall be limited to facilities related to car maintenance services”. 

Daħħalna wkoll definizzjoni ta’ “footprint” għax ħassejna li dan huwa neċessarju biex wieħed ikollu parametri aktar definiti ta’ x’tinvolvi footprint u qegħdin ngħidu li it refers to the area of the development of the fuel service station and includes all its ancillary facilities, setback requirements, buffer zone and landscapings. Aktar ‘il quddiem se nagħtu wkoll l-isquare meterage ta’ kemm għandu jkun dan il-footprint.  Ħalli issa ngħaddi għall-paragrafi prinċipali. 

Artiklu 4 jitratta r-relocation of fuel stations. Meta konna qegħdin naraw dan l-artiklu ħassejna li subartiklu (2) jista’ jagħti lok għal interpretazzjoni vasta, fis-sens li jista’ jagħti lok li fuel stations jiġu żviluppati, jew rilokati f’ODZ areas. Dak l-artiklu eliminajnih kompletament, u eliminajna wkoll dak kollu li huwa relatat ma’ dan l-artiklu. 

Artiklu 3 tal-policy jirrelata ma’ new fuel stations u f’subartiklu (2) hemm diversi subprovisons – minn (a) sa (g) – fejn jissemmew is-siti kollha li fihom “new and relocated fuel stations” jistgħu jsiru. Aħna ħassejna li f’paragrafu (g) li jaqra: 

“Sites opposite to or adjacent to designated industrial areas as well as sites opposite to or adjacent to areas of containment”, 

ma jidhrux il-kliem “outside development zone”.  Fl-opinjoni tagħna dan jagħti lok għal interpretazzjoni wiesgħa u allura kkanċellajna l-paragrafu, u ovvjament dak kollu li kien qed jirriferi għal dan l-ispecific subparagraph ġie emendat accordingly. 

Imbagħad żidna paragrafu ġdid fejn għedna li fir-rigward ta’ new fuel stations ikun hemm dak li ngħidulu an environmental gain or an environmental compensation. Dan huwa kunċett ġdid li qed insibu f’din il-policy. 

Imbagħad f’artiklu 5 hemm l-aħħar provision which encompasses dak kollu li għedna. Fil-fatt insibu li l-fuel stations “shall not be permitted within a radius of 1.5 kilometres from an existing fuel station”, filwaqt li qabel id-distanza kienet ta’ 500 metru. Irrid ngħid li hawnhekk qegħdin nirriferu kemm għan-new, kif ukoll għar-relocated fuel stations. Żidna wkoll li ODZ sites shall not be potential candidate sites for new or relocated fuel stations, però kif għedt fil-bidu, this provision does not apply for fuel stations li qegħdin f’ODZ li se jsir upgrade fuqhom. 

Fir-rigward tal-footprint, minn 3,000 metru kwadru niżżilnih għal 2,000 metru kwadru, u enfasizzajna li l-height limitation, kemm ta’ new, kif ukoll ta’ relocated fuel stations irid ikun ta’ seba’ metri. In a nutshell dawk huma l-emendi li daħħalna f’din il-policy. 

IĊ-CHAIRPERSON:  Il-Ministru Herrera.

ONOR. JOSÈ HERRERA (Ministru għall-Ambjent, Żvilupp Sostenibbli u Tibdil fil-Klima): Xtaqt niċċara ftit aspetti legali. L-aktar kritika li rċevejt bħala Ministru responsabbli mill-ambjent fuq is-suġġett, hija fuq ir-retroattività o meno tal-policy u jekk għandix jien, jew il-kollega tiegħi, il-Ministru responsabbli mill-artijiet, nagħtu ordni u nissospendu l-proċeduri. Jien se nispjegalkom eżatt kif inhi l-liġi u ngħidilkom għalfejn ma nistax nagħmel dan. 

Il-proċedura kkontemplata f’subartiklu (1) ta’ artiklu 74 ta’ Kapitlu 552 tal-liġijiet ta’ Malta, tgħid li “Deċiżjonijiet fl-applikazzjonijiet għandhom jittieħdu bla dewmien”. 

Imbagħad, subartiklu (1) ta’ artiklu 13 tas-subsidiary legislation 552.13 jgħid: 

“Bla ħsara għad-dispożizzjonijiet tal-Att u ta’ dawn ir-regolamenti, il-Bord tal-Ippjanar għandu jappunta l-ewwel seduta li matulha għandha tiġi diskussa l-applikazzjoni għal żvilupp mill-Bord tal-Ippjanar fi żmien mitt ġurnata mid-data ta’ validazzjoni.”.

Imbagħad subartiklu (1) ta’ artiklu 4 tal-istess subsidiary legislation jgħid li: 

“L-applikazzjoni għal żvilupp għandha tiġi kkunsidrata biss bħala valida jekk din tkun sottomessa kif iddikjarat hawn taħt u tkun pubblikata fuq is-sit elettroniku tad-Dipartiment tal-Informazzjoni. L-Awtorità għandha tistabbilixxi dik id-data minn meta tikkunsidra l-applikazzjoni bħala valida, bħala "id-data ta’ validazzjoni".”.

Dan ifisser li wara li jsiru l-istudji neċessarji, u l-pagamenti u r-requirements li jkunu ntalbu fl-iscreening letter ikunu ġew indirizzati kollha.   Jiġifieri meta bniedem japplika u jkun mexa skont il-proċeduri kollha u l-applikazzjoni tiegħu tkun aċċettata bħala valida, jiskatta l-perjodu ta’ 100 ġurnata.  Però l-applikant jista’  jitlob sospensjoni ta’ applikazzjoni taħt it-terminu tal-paragrafu (b) tas-subartiklu (2) ta’ artiklu 13 tal-istess subsidiary legislation 552.13 li jgħid li t-terminu ta’ 100 ġurnata jista’ jiġi sospiż wara li:

“...il-Ministru  jikkomunika  lill-Awtorità  li policy partikolari tkun qed tiġi riveduta, u f’dak il-każ, l-Awtorità  għandha  tinnotifika  lill-pubbliku  b’tali intenzjoni  permezz  ta’  pubblikazzjoni  fuq  is-sit elettroniku tagħha u l-Bord tal-Ippjanar jirċievi talba minn  applikant  fil-perijodu  stabbilit  fir-regolament 12(5).”,
 
u ċjoè fi żmien għaxart ijiem minn meta ċ-chairman eżekuttiv jirċievi rapport ikkumpilat fir-rigward ta’ żvilupp propost. 

Li qed ngħidu hawnhekk huwa li jekk, pereżempju, applikajt taħt policy antika u din il-policy tinbidel u ssir aktar favorevoli għall-applikant, l-applikant jista’ jiskatta din il-proċedura, u jien, bħala l-Ministru responsabbli, nista’ nitlob li din il-proċedura tiġi sospiża għax mhux qed jiġi preġudikat l-applikant. Mela jekk jien applikajt għall-binja ta’ erba’ sulari, imbagħad toħroġ policy li tippermettili nibni sitt sulari, minflok nirtira l-applikazzjoni tiegħi u nerġa’ napplika mill-ġdid u nerġa’ nħallas, nista’ nitlob li nissospendi l-applikazzjoni għax inkun qiegħed kopert b’liġi aktar favorevoli. 

Imbagħad artiklu 72 ta’ Kapitlu 552 jgħid li “l-Awtorità tal-Ippjanar jenħtieġ li tiddeċiedi fuq plans u policies viġenti”, kif ikkonfermat ukoll mill-Qorti tal-Appell fil-każ Godwin Gauci vs l-Awtorità tal-Ippjanar fejn il-qorti qalet li: 

“Inkwantu tal-applikazzjoni tal-pjan lokali m’hemm l-ebda dubju li bħala regola ġenerali, il-prinċipju skont il-ġurisprudenza nostrali hi li l-policies applikabbli għall-każ huma dawk eżistenti fil-mument li jkun se jiġi deċiż il-każ”. 

Hemm artiklu speċifikat f’Kapitlu 552 li jgħid li l-Awtorità trid tiddeċiedi fuq il-policies eżistenti, u meta l-Awtorità tal-Ippjanar kienet iddeċidiet b’mod differenti, il-Qorti tal-Appell tagħna kienet qalet li ma jistax ikollok retroattività fl-applikazzjoni ta’ policies. Apparti minn hekk, il-bord tal-ippjanar huwa bord kważi ġudizzjarju u għalhekk, fl-opinjoni tiegħi, japplika artiklu 6 tal-Konvenzjoni Ewropea u artiklu 39 tal-Kostituzzjoni li jgħid li jrid ikollok żmien xieraq u raġunevoli u jrid ikollok ukoll ċertezza legali. Biex ikollok rule of law u żmien xieraq, irid ikollok ċertezza legali, jiġifieri rrid immur u napplika meta naf x’inhi l-liġi; ma nistax imur quddiem il-qorti, jew quddiem bord u l-goal posts jinbidlu. Dan imur kontra l-Kostituzzjoni u kontra d-dritt amministrattiv u allura tista’ titlob judicial review. 

Mingħajr ma nidħol dwar jekk naqbilx fuq ħaġa jew oħra – ma nħobbx nitkellem fuq suppożizzjonijiet, imma nħobb nitkellem fuq sustanza – irrid ngħid li jekk nagħti ordni, kif hemm min talabni nagħmel, inkun qed inkun ultra vires, jiġifieri nkun mort ‘il hinn mill-poteri tiegħi u nkun qiegħed nesponi lili nnifsi u lill-Gvern għal proċeduri ċivili fejn id-deċiżjoni tiegħi tiġi overruled. Li nista’ nagħmel jien hu li nippromwovi policies ġodda. Kull organu tal-Istat għandu l-funzjonijiet tiegħu, u jien, bħala l-Ministru għall-Ambjent għandi d-dritt li tagħtini l-Kostituzzjoni, li nidderieġi lill-awtoritajiet li jaqgħu taħt ir-responsabilità tiegħi b’tali mod li jekk inkun qed nara li policy mhijiex qed tiġi mħaddma tajba, jew għandha d-difetti, nitlobhom jagħtuni rapport ta’ kif tista’ tiġi riveduta. Imbagħad hemm mekkaniżmu ta’ kif tiġi riveduta. Jiġifieri jien ma nistax inqum filgħodu u ngħid li għax jien il-Ministru responsabbli mill-ambjent allura se nwaqqaf l-applikazzjonijiet u nissospendi kollox, għax jekk nagħmel hekk inkun qed nabbuża u ma jkunx hemm rule of law imma jkun hemm abbuż skjaċċanti mill-eżekuttiv. 

Having said this naħseb li fis-sustanza, neħħi dan l-aspett, hawn konverġenza. Jien tkellimt pubblikament fil-Plenarja fejn għedt li l-ftit teething trouble li kien hemm ab inizio bejn l-ERA u l-PA, imminimizzajnihom.  L-ewwel kelli idea li nappunta mħallef bħala medjatur biex jipprova jirrikonċilja l-modus operandi ta’ dawn iż-żewġ entitajiet, imma mbagħad iddeċidejt li nidħol fiha jien, u nista’ ngħid li sibt koperazzjoni kbira, kemm mis-CEO u ċ-chairman tal-ERA kif ukoll miċ-Chairman tal-PA.  U huwa tajjeb li dawn jiddibattu l-policies flimkien għax hekk trid il-liġi; hemm l-Executive Council tal-PA fejn jiġu dibattuti l-policies, hemm l-ERA, u wieħed irid jilħaq konverġenza. Il-politika hekk issir, u jekk ma jkunx hemm konverġenza naqtgħu lura. Naħseb li fuq dan is-suġġett hemm konverġenza u naħseb li wasal iż-żmien li din il-policy tiġi dibattuta quddiem l-Executive Council u nirrikkmanda li dan il-Kumitat jabbraċċja r-rakkmandazzjonijiet li saru. 

IĊ-CHAIRPERSON: Grazzi. Hawn aktar rimarki? L-Onor. Godfrey Farrugia. 

ONOR. GODFREY FARRUGIA: Sur President, qabel xejn nixtieq nirringrazzja lill-ERA li ħadet din l-azzjoni proattiva, lill-Ministru Herrera, u anke lill-PA talli qed tisma’. Huwa ta’ sodisfazzjon għalija li wara li jien u l-Onor. Marlene Farrugia, f’Diċembru 2017 tlabna li tersaq din il-policy għar-rethinking, wasalna f’dan il-punt. 

Nifhem, bħalma qal iċ-chairperson tal-ERA fil-laqgħa li kellna fi Frar, li r-rethinking tal-emendi li qed tagħmel l-ERA fil-policy huwa wieħed li apparti milli jħares is-saħħa tal-persuna, se jagħmel ukoll enfasi fuq il-protezzjoni u l-ħarsien tal-ambjent. Ninnota ċertu tibdil u nilqgħu imma ma nistax ngħid li jien sodisfatt għall-aħħar. Naf li dan jorbot mas-service directive u naf u nifhem li ma nistgħux nimponu kwoti, imma għall-fini ta’ dan il-Kumitat u għall-fini ta’ dawk in-negozjanti li qegħdin jitfgħu flushom fejn mhux se jrendu minħabba li s-suq huwa diġà saturat u minħabba – u jidhirli li l-ERA ma daħlitx f’dan l-aspett – id-direzzjoni li fi żmien tmien snin il-karozzi se jkunu kollha manifatturati b’mod li jaħdmu bl-elettriku u allura d-domanda tal-użu tal-fuel se tonqos kważi bin-nofs, u meta nafu li d-direzzjoni tal-Gvern hija li sal-2040 Malta tkun qalbet electric u meta nafu li d-direzzjoni tal-Ewropa hija li sal-2035 inkunu qlibna electric, naħseb li qegħdin nagħmlu pjanijiet li ma jirriflettux strateġija reali u qegħdin naraw sal-ponta ta’ mneħirna. Infakkar li r-restrizzjonijiet jistgħu jsiru fuq tliet prinċipji; is-saħħa, it-trasport u l-ambjent. Dawn nistgħu nagħmluhom kif jidhrilna aħna bħala nazzjon fl-interess pubbliku u joħorġu minn żewġ judgements li tat il-Qorti tal-Unjoni Ewropea, wieħed kontra l-Greċja u ieħor kontra l-Italja. In vista ta’ dan kollu, nieħu pjaċir li ttieħdet in konsiderazzjoni s-suġġeriment li semmejna fil-bidu tal-1.5 kilometri, imma meta jien għamilt dan is-suġġeriment għamilt ukoll il-kwalifika li l-pompi tal-fuel iridu jkunu on opposite sides of the road għax hekk tinħoloq restrizzjoni oħra, ikun tajjeb għas-sewwieq, inkunu qegħdin inħarsu aktar it-trasport, u fl-istess ħin inkunu qegħdin nagħmlu restrizzjonijiet b’tali mod biex mhux kull min għandu biċċa art jiżviluppaha għal fuel station. 

Nieħu pjaċir ukoll ninnota li l-2,000 metru kwadru se jinkludu l-landscaping ukoll mhux bħalma ġara f’ċerti permessi, fejn għalkemm kienu permessi 3,000 metru kwadru, il-landscaping kien oltre minnu. Xi ħaġa li ma nistax nifhem hija kif lil min għandu pompa tal-petrol f’żona urbana li fiha mhux aktar minn 50 metru kwadru, se nagħtuh permess għal 2,000 metru kwadru f’ODZ. M’hemmx dubju li meta jasal l-2035 dawn il-fuel stations mhumiex se jkunu depot points għall-użu tal-elettriku. Il-ġimgħa l-oħra fl-Iżvezja nfetħet triq li fiha, dawk li jkunu għaddejjin isuqu l-karozza tal-elettriku, ikunu jistgħu jieħdu electric charge fiha stess.  Barra minn hekk irridu niftakru li aħna pajjiż żgħir, tant li jekk kulħadd jiċċarġja l-karozza minn quddiem id-dar tiegħu se sservih mhux ftit.  Jien għandi dubju dwar x’se jiġri meta r-Regulator for Energy and Water Services (REWS), wara għaxar snin, ineħħilhom il-permess tal-fuel station, għax il-permess iservi għaxar snin. Għalkemm daħħalna l-limitazzjoni ta’ seba’ metri, nemmen li għandna noħorġu definizzjoni aktar retta biex meta jingħata l-permess fuq art ODZ, dan ikun aktar ċar u b’saħħtu u aktar favur l-ambjent. 

Ninnota wkoll li fir-rakkmandazzjonijiet li għamiltu ma daħħaltux dak li tkellem dwaru u xtaq il-Ministru Herrera, u ċioè li faċċata ta’ żoni industrijali, SMEs jew open storage areas li jkunu fuq art ODZ, ma jingħatawx permessi ta’ fuel stations. (Interruzzjonijiet)  Qed jgħiduli li neħħewha.  Mela ħadt żball jien u nirringrazzjakom talli neħħejtuha.  Però filwaqt li qed nieħu pjaċir li neħħejtuha għad m’għandix serħan il-moħħ dwar meta niġu biex nindirizzaw l-istrategic gaps bejn lokalità u oħra.  Għandna naraw li l-patrimonju li għandna, u li tlifna aktar minn nofsu u se nkomplu nitilfuh aktar, li huwa l-istrategic gaps bejn raħal li ma jkunx hemm żvilupp fihom, jitħares. Forsi hawnhekk ikun hawn min isemmili r-rural policy, imma lkoll nafu kif din ġiet addattata f’permessi ġodda ta’ fuel stations, bħalma nafu wkoll li għalkemm kien hemm imposti 500 metru, it-tribunal xorta ħarġu l-permess meta kien hemm inqas minn 500 metru.  Nispera li mhux se jiġri l-istess hawnhekk, bl-iskuża ta’ roundabout arterjali. 

Ħaġa oħra li ridt insemmi hija li l-landscapes, il-plateaux u l-art agrikola hemm bżonn li jkunu protetti. Jien kien laqatni kumment li kien għamel is-Sur Baldacchino f’waħda mil-laqgħat ta’ dan il-Kumitat, meta kien qal li jekk ikollok Rolls Royce fil-garaxx li ma tkunx qiegħda tintuża, wara li tagħtiha daqsxejn ta’ service xorta Rolls Royce se tibqa’.  U l-istess meta jkollok għalqa; billi ma tkunx tidher li hija agrikola għax tkun mimlija ħaxix ħażin u mitluqa ma jfissirx li m’hijiex għalqa. U huwa hawnhekk fejn qed isir l-abbuż fuq il-permessi meta niġu għall-applikazzjoni u l-ipproċessar mill-PA. Huwa hawnhekk fejn nixtieq li l-ERA meta tiġi biex tħares il-kapital naturali, jiġifieri l-istrategic gaps u l-plateaux, turi aktar snienha. Jien xtaqt li meta nkunu qegħdin nagħmlu rethinking ta’ din il-policy noħolqu aktar assigurazzjoni għax dan mhux bħal permess għal kamra tan-nar, fejn irid ikun xi ħadd iffissat bħali biex japplika għalih, imma dan huwa lok fejn wieħed jagħmel business. Kamra tan-nar huwa lok ta’ volontarjat, u għalkemm jinbnew fl-ODZ minħabba raġunijiet li għandhom x’jaqsmu ma’ saħħa u sigurtà, ma tantx se jiżdiedu aktar milli huma llum, imma fil-każ tal-fuel stations qed isir abbuż u l-art qed tiġi tiswa mitqlu deheb għax nagħtuha permess ta’ żvilupp f’żona fejn l-iStrategic Planning for the Environment and Development (SPED) jagħmilha ċar li hemm sequential approach kif wieħed jasal għaliha.  Għaldaqstant l-ispirtu, mhux tal-policy bħalma hawn fil-preżentazzjoni, imma tad-direzzjoni politika tal-iSPED sal-2020, u ċioè li għandna nieħdu ħsieb il-kampanja b’mod sħiħ, għandu jitħares. Nifhem li kemm l-ERA kif ukoll il-Ministru Herrera għandhom dan il-punt għal qalbhom u għaldaqstant nixtieq nappellalhom biex jieħdu in konsiderazzjoni dawn il-punti li semmejt kif ukoll jirrispondu għad-domandi li għamilt. 

Sadanittant se ngħaddi lill-Membri tal-Kumitat u lil kull min jixtieq kopja, kalkolu aretmatiku ta’ kemm pajjiżna għandu bżonn fuel stations.  M’iniex se jidħol fih hawnhekk biex ma naħlix il-ħin tal-Kumitat, però min ikollu xi diffikultà dwaru, jista’ jistaqsini u jien lest li nirrispondi.  Ngħid biss li dan il-kalkolu juri li bħalissa pajjiżna m’għandux bżonn aktar minn 40 fuel station, aħseb u ara 15-il sena oħra. Hemm bżonn li nħarsu l-interess veru ta’ pajjiżna, anke meta nafu li skont kif stqarrew hawnhekk id-diversi CEOs u diretturi, l-approach dwar l-użu tal-karozzi u l-enerġija huwa wieħed frammentat ta’ silos fejn l-REWS jaħdem għalih, l-ERA taħdem għaliha, il-PA taħdem għaliha, u Transport Malta – li lanqas biss huma preżenti hawnhekk u l-aktar li kellhom ikunu hawnhekk – taħdem għaliha.  Hemm bżonn ta’ kumitat li jħares lejn il-mod kif miexi l-iżvilupp fid-dinja u allura l-mod kif għandna nindirizzaw din is-sistema billi waqt li nagħmlu rethinking tal-policy noħolqu restrizzjonijiet.  Żgur li mhux se jkun proċess faċli. Naf li b’dak li ġie propost se nżidu tarġa oħra, imma għalija dawn ir-rakkmandazzjonijiet huma nofshom imsajra u ma jirriflettux dak li kelli f’moħħi meta f’Diċembru 2017 tlabt li jkun hemm rethinking  ta’ din il-policy. Għalija, dan huwa kompromess, u meta niġu għall-ambjent, fis-sitwazzjoni li qegħdin fiha, ma jistgħux isiru kompromessi. 

IĊ-CHAIRPERSON: Grazzi. Il-Ministru. 

ONOR. JOSÈ HERRERA: Naqbel ma’ ħafna mill-punti li qajjem il-kollega tiegħi l-Onor. Godfrey Farrugia, però hemm ċerti affarijiet li, fl-opinjoni tiegħi, mhumiex preċiżi u ridt niċċarahom. L-ewwel nett, il-kwestjoni tal-ODZ kienet waħda mill-affarijiet li xprunatni biex nitlob li ssir reviżjoni tal-policy. Għalija l-ODZ huwa ODZ u l-kapriċċi żejda jdejquni.  Diġà għandna 36% tat-territorju tagħna li huwa mibni u l-assi ta’ natura kapitali tagħna qed jonqsu, mhux kapriċċjożament, jew illegalment, jew abbużivament, imma minħabba l-pressjonijiet ekonomiċi u l-konsumeriżmu li għandna fil-pajjiż. Jekk wieħed jaqra l-proposti tagħna jsib li kuntrarjament għall-impressjoni li ngħatat, applikazzjonijiet ġodda fuq ODZ mhumiex se jkunu possibbli. Qabel kien hemm deroga fejn stajt tapplika fl-ODZ jekk tkun fuq art degredata quddiem fabbrika jew xi areas oħra, però dik illum neħħejniha. 

Rigward il-capping irrid ngħid li dan imur kontra l-prinċipji ta’ free trade però rrid ngħid li għandna capping indirett għax fejn qabel fil-liġi kien hemm li setgħet issir pompa tal-petrol kull 500 metru, issa għamilniha kull 1,500 metru, u allura l-potenzjal biex wieħed japplika naqas three is to one. Naqbel mal-Onor. Farrugia fejn qal li hemm pompi tal-petrol li jkunu fl-urban u li jkunu ta’ daqs ta’ 200 metru u f’daqqa waħda japplikaw u jieħdu tliet tomniet, u jien bħalu ma stajtx nifhimha din u ridt li l-footprint jonqos, u fil-fatt intlaħaq kompromess.  Jien mgħarraf li jekk pompa tal-fuel tkun fl-apert ma timxix ‘il quddiem ekonomikament jekk ma jkollhiex xi xogħol anċillari, jiġifieri ma tistax tagħmel pompa tal-petrol b’pompa biss u xejn iżjed, u l-kompromess huwa li naqqasna l-footprint minn tliet tomniet għal żewġ tomniet, u apparti minn hekk il-landscaping irid isir f’dawk iż-żewġ tomniet. 

Biex ikollok il-kapital naturali totalment preżervat trid ma ċċaqlaq xejn, imma aħna qegħdin ngħixu fir-realtà tal-mument u allura rridu nimxu bl-aktar mod sostenibbli. Idealment, il-carrying capacity ta’ dan il-pajjiż ta’ daqs ta’ 317-il kilometru mhuwiex 500,000 ruħ, imma ta’ ferm inqas; jekk nikkomparawh ma’ Sqallija nsibu li per capita aħna 12-il darba more populated. Jiġifieri l-problema li niffaċċjaw hija marbuta mal-fatt li għandna popolazzjoni kbira, għandna 1,600 ruħ għal kull kilometru kwadru, mingħajr it-turisti.  Anzi naħseb li nagħmlu l-mirakli! Iva, naqbel perfettament mal-Onor. Godfrey Farrugia, u se nipprova nagħmel l-almu tiegħi u nsemma leħni dwar li l-ODZ għandu jiġi ppreżervat akkost ta’ kollox.  U qed nieħu l-miżuri. Pereżempju, meta niddikjara territorju park jew riżerva, ma nkunx qed naħli l-ħin imma nkun qed nipperpetwa l-protezzjoni għaż-żmien li ġej. Meta nipproponi areas biex jidħlu fid-demanju pubbliku nkun qed nagħmel hekk biex nipperpetwa l-protezzjoni, però ladarba at this point in time għad hemm bżonn il-pompi tal-fuel u at this point in time trid issir rilokazzjoni, ma nistax inqum filgħodu u nipproponi policy fejn ngħid li ma jistax ikun hemm aktar fuel stations, anke għax il-vuċi tiegħi ħadd ma jagħti kasha. Li qed nagħmlu però huwa li qed nagħmluha ferm aktar diffiċli għax eliminajna l-ODZ kollu, naqqasna l-potenzjal fejn jistgħu jsiru b’two is to one, irriduċejna d-daqs, għamilna height limitation, irrestrinġejna t-tip ta’ attività anċillari li tista’ ssir fis-sit, u żidna wkoll il-landscaping fis-sit.  Jiġifieri ma naqbilx li wieħed jgħid li l-policy hija nofsha msajra, anzi naħseb li huwa sforz massiċċ biex wieħed jimminimizza l-impatt. Li xprunani nagħmel dawn l-emendi huwa wkoll il-fatt li kif qal korrettement l-Onor. Farrugia, se jasal żmien meta l-pompi tal-petrol jsiru inutli, għalkemm m’hemm xejn li jgħid li fi żmien tmien snin mhux se jiġu manifatturati aktar dawn it-tip ta’ magni.   Id-deadline tal-Ewropa mingħalija hija l-2030 jew l-2040, m’iniex ċert, però hemm pajjiżi li unilateralment qed ikunu awdaċi u qed jagħmlu l-perjodu huma meta se jieqfu jimpurtawhom. Jien ukoll hekk se nagħmel, u għal dan il-għan qabbadt kumitat interministerjali kompost mill-Ministeru tiegħi u mill-Ministeru responsabbli mit-trasport u qiegħed nixprunah jien biex wara s-sajf noħroġ dokument għall-konsultazzjoni dwar meta se nagħmel cut off date sa meta nistgħu nimpurtaw combustion engines.  Jiġifieri se nkun awdaċi u nipprova nimxi kif imxiet l-Ingilterra u pajjiżi oħra u se nagħmel cut off date iktar viċina minn dak li tat l-Ewropa biex aħna dejjem innaqqsu l-emissjonijiet.  

Kif qed jgħid korrettement l-Onor. Farrugia, there will come a time meta dawn jiġu redundant, but it will be in the next generation.   Qed ngħid hekk għax meta inti tagħmel cut off date dejjem jibqagħlek il-karozzi l-antiki, għandna 10 snin oħra nimpurtaw dawn it-tip ta’ karozzi, u allura qegħdin nitkellmu fuq 20 sena oħra.    Nista’ ngħid li din hija wkoll konsiderazzjoni li jien ħadt u hija waħda mir-raġunijiet li tista’ tikkonferma l-ERA u anke ċ-Chairman tal-PA għax jien deherli li l-policy kif kienet ma kenitx aktar sostenibbli.  Naqbel ukoll mal-Onor. Farrugia fejn qal li hemm bżonn li nippreżervaw l-assi ta’ natura kapitali tagħna u rridu nagħmlu sforz iżjed u nagħtu iżjed prijorità għax fejn qabel stajna nkunu aktar laxki għax kellna ħafna territorju, illum il-kampanja tagħna qed  tiċkien, xi kultant b’mod allarmanti.  Jien m’iniex xi wieħed li ma niftaħx ħalqi, u żgur li tkellimt meta kien hemm l-iżvilupp propost f’Tal-Balal.  Veru li dwar dan l-Onor. Farrugia kien voċiferu, però jien kont voċiferu wkoll u nista’ nassigurah li lgħabt il-parti tiegħi u għamilt l-isforz tiegħi biex dak il-proġett, li għalkemm kien bżonnjuz ekonomikament, imma kien se jiswina 140 tomna ta’ art saqwi...  Naħseb li kont nonqos kieku bħala Ministru responsabbli mill-ambjent ma tkellimtx kif kelli nitkellem.   Jiġifieri jien nista’ nserraħ ras kulħadd li l-ambjent illum huwa prijorità.

IĊ-CHAIRPERSON:  L-Onor. Roderick Galdes.

ONOR. RODERICK GALDES (Segretarju Parlamentari għall-Akkomodazzjoni Soċjali):  Sur President, irridu nifhmu li dan huwa suġġett li qam għad-diskussjoni f’dawn l-aħħar xhur; il-policy tal-fuel stations ilha tiġi diskussa għal iktar minn 10 snin u rridu nifhmu minn fejn tlaqna.   Żgur li sar ħafna improvement u ma nistgħux inqabblu s-sitwazzjoni ta’ 20 jew 30 sena ilu, bil-pompi tal-fuel stations ġol-irħula tagħna, mal-infrastruttura li għandna llum.   Diġà għandna problemi serji f’dak li għandu x’jaqsam mat-trasport u r-road infrastructure li għandna llum, u wieħed irid jifhem li bħalissa l-Gvern għaddej bi strateġija biex iwessa’ t-toroq għax qed ikun hemm iġġammjar tat-traffiku.  Trid u ma tridx irid ikollok infrastruttura li tilqa’ għall-elementi li għandu l-pajjiż,  sija mill-aspett ekonomiku, sija mill-aspett tat-traffiku, u sija mill-aspett soċjali, ukoll fejn għandna ekonomija li sejra gas down, għandna nfluss ta’ barranin qegħdin jaħdmu Malta li qed iżidu l-pressjoni għax ħafna minnhom qegħdin jiġu bil-karozzi tagħhom mill-Italja u jibqgħu neżlin hawnhekk.   

Wieħed irid jara wkoll li l-policy tkun attraenti u tilqa’ għall-esiġenzi tal-lum.  Naqbel li kien hemm ċerti parametri li fil-policy li għandna bħalissa setgħu ġew evitati, għax meta tieħu ammont ta’ art sostanzjali titfa’ ċerta pressure fuq l-ODZ, però ma nistgħux immorru fl-estrem l-ieħor meta nafu li s-suq irid jirregola ruħu.  Min jagħmel pompa tal-fuel ikun qiegħed jagħmel investiment sostanzjali ta’ miljuni.  (Interruzzjonijiet) Onor. Farrugia,  hemm min ilu jistenna 10 snin biex jagħmel l-investiment meħtieġ u għadda mit-tliet policies; din hija t-tielet darba li se nbidlulu l-policy f’dak ir-rigward.   

ONOR. GODFREY FARRUGIA:   Qatt ma kellna policy qabel 2016. 

ONOR. RODERICK GALDES:  Le, kien hemm.  Irridu nifhmu wkoll li l-infrastruttura tat-toroq tagħna tirrikjedi li jkollna ċerta infrastruttura relatata mas-supply tal-enerġija tal-vetturi.  Ma nistgħux nagħmlu  l-asserzjoni li fi żmien seba’ snin se jkollna l-bdil tal-vetturi kollha.  Riċentement, fuq stazzjon barrani tal-aħbarijiet, ġabu apparat li bih wieħed jiċċarġja l-karozza u qalu li tieħu minn tal-inqas nofs siegħa.  Jien ngħid illi jekk it-teknoloġija, fi żmien seba’ snin oħra, ma tagħmilx avvanzi kbar fil-karozzi tal-elettriku se jkollna aktar talbiet għall-fuel stations li jkunu differenti, fis-sens li minflok ikunu jissupplixxu l-fossil fuel, ikunu jissupplixxu l-elettriku. Jien ngħid li ma nistgħux nagħmlu asserzjonijiet minn issa qabel ma naraw kif se tkun is-sitwazzjoni, però fir-rigward tal-policy eżistenti naħseb li kien hemm bilanċ tajjeb, bilanċ li għallinqas nagħtu direzzjoni lis-suq fejn irid imur u fl-istess ħin dawn in-nies li qegħdin jinvestu biex jagħmlu upgrading tal-infrastruttura jkollhom ukoll deċiżjoni dwar fejn se nidderieġu l-investiment tagħhom.   

IĊ-CHAIRPERSON:  Grazzi.  Nistieden lir-rappreżentanti tal-GRTU sabiex jagħtu spjegazzjoni tal-preżentazzjoni li diġà għaddewlna.

IS-SUR PAUL ABELA (President tal-GRTU):  Nirringrazzjak. Nibda biex ngħid li l-GRTU tirrappreżenta lill-pompi tal-fuel kemm ta’ Malta kif ukoll ta’ Għawdex.   Aħna naqblu in generali mal-pożizzjoni li ħadet l-ERA, però għandna sitt punti li xtaqna nżidu.   L-ewwel nett qegħdin nissuġġerixxu li ma jkunx hemm dewmien biex jgħaddu dawn l-emendi ħalli l-14-il applikazzjoni li hemm pendenti quddiem il-PA jiġu jaqgħu taħt il-policy l-ġdida.  Qegħdin nissuġġerixxu wkoll li meta l-curbside pumps jiġu riallokati almenu jiġu riallokati fl-istess raħal, għax illum għandna applikazzjonijiet fejn minn tas-Sliema qed imorru Hal Luqa, u spiċċajna b’irħula, bħal Ħad-Dingli, fejn m’hemmx fuel stations. Għal raġunijiet ovvji kulħadd irid il-fuel stations ġol-main roads – Ħal Luqa hemm sitta – imma aħna qegħdin nipproponu li meta l-curbside pumps jiġu re-allocated ma joħorġux ħafna ‘l barra mill-post.   

Qegħdin nipproponu wkoll li meta c-curbside pumps imorru f’post ieħor li allura jkun tad-daqs ta’ 4,000 metru kwadru, jibqgħu fuq l-istess kriterji, fis-sens li jekk wieħed kien ibigħ l-ispare parts, jibqa’ jagħmel l-istess, u anke jagħmlu VRT testing u car wash.  

Hemm ukoll dawk il-pompi li għalkemm għandhom liċenzja, m’għadhomx attivi, u wieħed irid jiddiskuti x’se jiġri minnhom.  

Fenomenu ieħor fejn jidħol fuel huwa li r-REWS qiegħed jagħti fuel lil tankijiet tad-diesel li qegħdin fl-abitat, anke taħt il-flats.  Jiġifieri jekk jien ikolli flotta ta’ 20 jew 30 karozza, minflok immur għand tal-pompa tal-fuel, inżomm tank bil-fuel jien.  Aħna qegħdin ngħidu li dawk it-tankijiet għandhom jaqgħu taħt l-istess regolamenti li jaqgħu l-pompi tal-fuel. Is-Sur James Meli, li qiegħed ħdejja, għadu kemm għamel refurbishing tal-pompa tiegħu f’Ħal Qormi u nefaq €700,000.  Naħseb li jkun tajjeb jekk jispjega hu.

IĊ-CHAIRPERSON:  Is-Sur Meli.

IS-SUR JAMES MELI (Membru tal-GRTU):   Aħna għadna kif għaddejna mill-upgrading tal-fuel station tagħna li marbutin nagħmlu sal-2020 u li, kif jaf kulħadd, iqum eluf ta’ ewro.  Meta mbagħad tiġi biex tiftaħ tiskopri li bl-investiment li tkun għamilt biex tibqa’ konformi mal-liġijiet kollha, minflok ma żżid fil-bejgħ, fir-realtà tnaqqas.  Illum hawn il-fenomenu li mtlejna b’ħafna tankijiet fil-garaxxijiet kull fejn idawwar wiċċek.  Mela jien imxejt mar-regoli kollha tal-ERA u tar-REWS biex għamilt dak kollu li jissalvagwardja l-ambjent, bħal pereżempju, sistema tal-leak detection, kollox doubled skin, pajpijiet, tankijiet, u vapour recovery, imbagħad jiġi tal-garaxx jitfagħlek żewġ tankjiet minn dawn li tixtri mingħand l-ironmongery, imur tal-bowser u jimlihomlu.  Dawn la jagħmlu leak detection u lanqas xejn, sempliċement jaqbad itella’.  U t-tajba hi li dawn ġieli jixtru d-diesel bi prezz orħos milli nixtruh aħna, u jista’ jkun li hu 0.1% li huwa llegali biex jintuża għall-vetturi li jkunu fit-triq, imma dawn qed jiġu jaqgħu u jqumu minn kollox. Mela allura jien għamilt l-affarijiet kollha kif suppost, u dawn m’għamlu xejn u qed jibqgħu għaddejjin qisu xejn mhu xejn!  Qed ikun hemm każijiet ukoll fejn dawn jerġgħu ibigħu d-diesel lil terzi persuni.

IĊ-CHAIRPERSON:  Jekk qed nifhem sew dan huwa kollu llegali u rregolari.

IS-SUR JAMES MELI: Hemm minnhom... 
ONOR. RODERICK GALDES:  Sur Meli, tista’ tgħidilna kemm ilek fil-mestjier u kemm inti, jew il-familja tiegħek ilkom bil-permess biex tagħmlu dan ix-xogħol?

IS-SUR JAMES MELI:  Jien ili f’dan ix-xogħol 25 sena, imma l-permess tal-pompa ilu ‘l fuq minn 40 sena.  Fl-1996 kont għamiltilha upgrade u ġibtha up to standard għal dawk iż-żmenijiet, u issa erġajt għamiltilha l-upgrade meħtieġ, u li hija ħaġa tajba u naqbel magħha perfettament għax illum qed jiġi ssorveljat kollox fil-fuel stations.   

ONOR. JOSÈ HERRERA:  Sur President, naħseb li importanti li ċ-Chairman tal-PA jispjega fuq dawn it-tankijiet.

IS-SUR JOHANN BUTTIGIEG (Chairman tal-Awtorità tal-Ippjanar):  Nista’ ngħid li l-ewwel darba li smajt li qed ikun hawn tankijiet fil-garaxxijiet kien minn rapport li għaddieli l-Onor. Herrera lbieraħtlula.  Jien mal-ewwel tlabt lid-Direttur tal-Ippjanar biex jinfurmani jekk hemmx xi forma ta’ proċess ta’ applikazzjonijiet fejn aħna qegħdin napprovawhom, u rrid ngħid li għandi l-konferma mid-Direttur tal-Ippjanar li mhemmx permessi ta’ dan it-tip.  Jien nistieden lill-GRTU sabiex jgħaddulna l-lista ta’ fejn huma dawn il-postijiet ħalli mmorru nagħmlu spezzjoni, għax jekk dan hu minnu, u sakemm mhemmx ċertifikat mis-Civil Protection Department (CPD) għalina huma an injury to the amenity u allura jikkwalifikaw għal immediate enforcement order.   

IS-SUR PAUL ABELA:  Il-permessi qegħdin jinħarġu min-naħa ta’ REWS.

IS-SUR JOHANN BUTTIGIEG:   Bir-rispett kollu, irrispettivament minn min qegħdin jingħataw, għandhom bżonn permess mill-PA.  Min-naħa tiegħi se naġixxi, wara li nkun ikkonsultajt mas-CPD, biex nara x’miżuri hemm bżonn nieħdu biex ma jkunx hemm periklu fl-abitat għax ma jagħmilx sens li għamilna l-policy tal-ODZ biex noħorġu l-periklu mill-abitat, imbagħad nerġgħu nispiċċaw b’tankijiet...

IS-SUR PAUL ABELA:  Il-curbside fuel stations fil-fatt qegħdin inneħħuhom minħabba l-periklu.

ONOR. JOSÈ HERRERA:   Ħalli niktellemu ċar u tond, din mhijiex biss kwestjoni ta’ periklu imma anke ta’ abbuż għax biex tbigħ il-fuel irid ikun hemm ċerti kontrolli ħalli tiċċekkja jekk, pereżempju, huwiex ġej minn kuntrabandu, xi kwalità ta’ fuel hu, eċċ. 

IS-SUR PAUL ABELA:  Lill-pompi tal-fuel il-ħin kollu jeħdulhom is-samples u lanqas biss iħallsuhom!

IĊ-CHAIRPERSON: Nirringrazzjakom.  Ovvjament l-informazzjoni tistgħu tgħadduha privatament lill-PA biex fejn hemm abbuż u fejn hemm lok ta’ azzjoni, jeħduha.

IS-SUR PAUL ABELA:  Aħna ovvjament nindunaw b’dawn it-tankijiet għax naraw is-sales jinżlu, u ssib li jkun hemm kuntrattur żgħir li qabad u għamel tank u qed jinqeda minn hemmhekk.  U s-sabiħa hi li dawn qiegħda tissupplixxihom l-Enemed, li hija kumpanija tal-Gvern.  Jiġifieri kumpanija tal-Gvern tbigħ lil xi ħadd li m’għandux permess u li qiegħed jikkompeti mal-fuel stations!  Aħna rridu niċċekkjaw jekk din għandhiex state aid għax tkun qiegħda tikser il-liġi tal-kompetizzjoni; aħna diġà għamilna r-rappreżentanza tagħna magħhom.  

IS-SUR JAMES MELI:  L-aktar ħaġa nkwetanti hija li hemm każijiet fejn ir-REWS tat permess lil individwi biex jagħmlu tank.   Allura għaliex jien kelli nagħmel kollox up to standard biex nissalvagwardja l-ambjent, imbagħad dawn m’għamlu xejn? Lili, sempliċement fuq generator l-ERA talbitni...

ONOR. CLINT CAMILLERI (Segretarju Parlamentari għall-Biedja, Sajd u Drittijiet tal-Annimali):  Jien naħseb li anke jekk min għandu tank għandu xi permess minn awtoritajiet oħra,  jekk qiegħed isir bdil tal-użu tal-post minn fejn qiegħed jopera, ovvjament irid il-permess tal-PA.   Jiġifieri jekk hawn min għandu permess biex iżomm tank bil-fuel xorta jrid permess tal-PA biex ikun jista’ jagħmel din l-attività minn dak il-post.
IS-SUR JAMES MELI:  Biex aħna nagħtukom il-lista se jkun impossibbli għalina għax hemm ħafna, però jekk taqbdu l-yellow pages u tfittxu għall-iscammels kollha, nofs  dawk li għandhom il-mini buses, tliet  kwarti tal-burdnara...

IĊ-CHAIRPERSON:  Sinjuri, hawnhekk qegħdin fl-ogħla istituzzjoni tal-pajjiż u naħseb li l-affarijiet iridu jsiru b’ċerta serjetà.  Saru allegazzjonijiet serji ħafna u naħseb li jkun tajjeb li jsir meeting bejn il-GRTU u l-PA fejn tiġi diskussa din it-tema.  Hawnhekk mhuwiex il-post idoneu fejn noqogħdu nsemmu l-ismijiet.   Jekk qed jiġi kkonstatat li hawn dan il-fenomenu li jista’ b’xi mod ikun anke ta’ periklu, tistgħu tiltaqgħu privatament, u jien konvint li l-PA tieħu azzjoni, bħalma ħadet fil-passat, imma ma nemminx li dan huwa l-lok fejn insemmu l-ismijiet.

L-Onor. Farrugia.

ONOR. GODFREY FARRUGIA:  Mr Chairman, qabel xejn naqbel miegħek għall-mod kif issuġġerejt li għandha tkun is-soluzzjoni għas-sitwazzjoni li għadha kemm ġiet mikxufa.  Meta jien għamilt l-kalkoli fil-fatt semmejt ukoll dawn il-garaxxijiet, it-trasport pubbliku u servizzi oħra li jfornu lilhom infushom u huwa għalhekk li għedt li m’għandniex bżonn dawn il-fuel stations kollha, anzi li bħalissa għandna ż-żejjed.  U huwa proprju għalhekk li għandhom bżonn ancillary services għax bil-pompa tal-fuel biss ma ddawwarx il-ġurnata.  Il-punt tiegħi huwa li jidher ċar li hemm loophole li hemm min induna biha u qed jużaha a vantaġġ tiegħu u a dettriment ta’ min għandu permess għal fuel station.   

Meta kellna quddiemna l-Kap Eżekuttiv tar-REWS kien qal li meta jirċievi applikazzjoni jsir technical report, dan jiġi analizzat, jitħarsu l-benchmarks li nemmen li huma għal kulħadd l-istess, issir clearance letter, imbagħad imorru għand il-PA li min-naħa tagħha tieħu deċiżjoni, imbagħad toħroġ il-commission letter min-naħa tar-REWS.  Jidher li dan il-proċess mhux qed jiġi segwit meta niġu għal dawn it-tankijiet tal-fuel mill-aspett privat kummerċjali, u għaldaqstant qiegħed nieħu pjaċir li f’dan il-Kumitat qegħdin ninnutaw dan.  

Il-President tal-GRTU għamel osservazzjoni, li fl-opinjoni tiegħi hija tajba, fejn irrifera għad-densità ġeografika tal-fuel stations.  Jekk naqsmu lil pajjiżna skont il-local plans tal-PA naraw li d-densità ta’ ċerti fuel stations f’ċerti żoni hija ferm iktar minn f’żoni oħrajn.  Din tista’ tkun waħda mill-parametri li biha tkun tista’ toħloq restrizzjoni biex b’hekk ma jiżdiedux iktar fuel stations f’lokalità partikolari.  Pereżempju, f’San Pawl il-Baħar, f’inqas minn kilometru hemm ħames fuel stations; hemm tlieta eżistenti, se jkun hemm oħra, u hemm oħra daqsxejn ‘il bogħod.   Jiġifieri hemm xi ħaġa li hija ħażina li hemm bżonn li naraw x’inhi inkella se jerġa’ jiġrilna bħal meta kulħadd kellu t-tendenza li jiftaħ video rental shop jew pastizzerija, bid-differenza li din id-darba se nkunu ħarbatna l-ambjent naturali tagħna. 

IĊ-CHAIRPERSON:  Ippermettuli ngħidilkom li se jkollna nillimitaw id-diskussjoni għal madwar 10 minuti oħra minħabba li wara għandna vot fil-Plenarja.   

Hawn aktar kummenti mill-pubbliku? Is-Sur Baldacchino.

IS-SUR ALFRED BALDACCHINO:  llum ħadt gost għaliex l-argumenti li tqajmu kemm mill-Onor. Farrugia, kemm mill-Onor. Herrera, kemm mill-Onor. Galdes, u anke mill-GRTU, huma kollha argumenti li jistgħu jikkontribwixxu għall-politika – fis-sens ta’ policies – professjonali, soċjali, u li tikkunsidra wkoll l-aspetti finanzjarji u ambjentali fuq dan is-suġġett.  Imma sfortuntament la l-policy li hemm preżenti bħalissa u lanqas l-emendi li ġew suġġeriti mill-ERA ma jindirizzaw dawn il-kummenti li tqajmu.  Pereżempju, filwaqt li l-Onor. Farrugia aċċenna għan-nuqqas ta’ domanda ta’ dawn il-postijiet, l-Onor. Herrera qabel miegħu indirettament meta qal li jekk dawn il-fuel stations ma tagħtihomx attività aktar wiesgħa, allura ma jkampawx.  Jiġifieri diġà qegħdin inħossu li minħabba li hemm iktar milli jiflaħ is-suq dawn qegħdin jikkompetu bejniethom u qed ikollhom impatt finanzjarju fuq xulxin.

Il-GRTU qajmu punti importanti ħafna, fosthom li jekk hemm fuel station li bħalissa qiegħda biss tagħti l-fuel u tagħmel xi affarijiet żgħar oħra, kif f’daqqa waħda din tikber u n-natura tan-negozju tibda tkopri ħafna affarijiet.   Din hija indikazzjoni tan-nuqqas ta’ ippjanar li hemm u li l-policy qiegħda ssir b’mod frammentat u b’mod li ma tħarisx lejn il-viżjoni wiesgħa tal-affarijiet.  Pereżempju, kif  m’hawnx rappreżentanza minn Malta Transport, meta qegħdin niddiskutu policy li tikkonċerna lilhom direttament?  Kif m’hawnx rappreżentanza mir-REWS li qegħdin jagħtu l-liċenzji?  U dawn l-affarijiet kollha kif jistgħu ma jkunux inklużi f’policy li tindirizza dan is-sors ta’ enerġija li qed insejħulha fuel station?   Naqbel mal-Ministru responsabbli mill-Ambjent meta qed jitkellem fuq l-obbligi li għandu bħala Ministru, u naqbel ukoll mal-PA li qed titkellem mill-aspett tagħha fuq il-policy tal-ippjanar, imma Transport Malta u r-REWS mhumiex qegħdin hawnhekk biex... 

IĊ-CHAIRPERSON:  To be fair, kienu preżenti f’laqgħa preċedenti u kienu għamluha ċara li jagħtu dawn it-tip ta’ liċenzji anke lill-operaturi.

IS-SUR ALFRED BALDACCHINO:  Imma jekk jien, jew l-Onor. Farrugia jew il-Ministru rridu nistaqsuhom xi ħaġa...

IĊ-CHAIRPERSON: Imma rrid nagħmilha ċara li llum ma kenux mistiedna. Meta kienu mistiedna ġew u għamlu l-preżentazzjoni tagħhom.

IS-SUR ALFRED BALDACCHINO:  Imma indirettament dawn l-entitajiet li qed insemmi għandhom say f’din il-policy.  Transport Malta suppost li għandhom viżjoni.  Qegħdin nitkellmu fuq policy li qed nirranġawha meta nħarsu lura u naraw x’qed jiġri u m’aħniex nindirizzawha b’dak li ġej.  Kull darba nraqqgħuha biċċa biċċa.  Pereżempju, għadha kif issemmiet din tat-tankijiet u issa  qegħdin inħarsu lura biex naraw xi qbiżna u biex naraw kif dawn il-permessi li qed jingħataw qegħdin jimplikaw fuq din il-policy.  Jien naħseb li  anke l-Ministeru għas-Saħħa għandhom ikunu hawn fuq ħaġa serja bħal din, mhux bilfors li jikkontribwixxu, imma jekk xi ħadd mill-udjenza jew xi ħadd minn madwar il-mejda...  Pereżempju, min qiegħed jagħti l-permessi għat-tankijiet li mhumiex illegali?  Xi ħadd qiegħed jagħtihom,  u dak ix-xi ħadd għandu jkun hawn biex jirrispondi għalfejn qed jagħtihom meta dan qed ikollu impatt negattiv fuq is-saħħa tas-soċjetà u meta l-PA qed toħroġ il-fuel stations mill-urban.  Kif tista’ tagħmel policy meta m’għandekx l-istakeholders kollha madwar il-mejda?   

IĊ-CHAIRPERSON:  Biex inkunu ċari ħalli ma niżvijjawx lil min qiegħed isegwina rrid ngħid li llum m’aħniex qegħdin nagħmlu policies. 

IS-SUR ALFRED BALDACCHINO:  Imma qegħdin niddiskutu emendi.
IĊ-CHAIRPERSON:  Imma ma ġejniex biex nagħmlu policies biex inkunu fair ma’ awtoritajiet oħrajn li mhumiex qegħdin preżenti llum.  Veru li l-GRTU żvelaw fenomenu li possibilment jista’ jkun qiegħed isir, u naħseb li sewwa għamlu...

IS-SUR  ALFRED BALDACCHINO:  Qed isir, ma naħsibx li hija ħrafa!

IĊ-CHAIRPERSON:  Biex inkun ġust mar-REWS, meta dawn kienu preżenti hawnhekk kienu qalulna li huma jagħtu liċenzji lil min, pereżempju, jopera fis-settur marbut mat-trasport pubbliku biex ikollhom it-tankijiet tagħhom, però anke minn dak li qal l-Executive Chairman tal-PA, dan ma jeżonerax lil dak li jkun milli jġib il-permessi neċessarji tal-ippjanar.  

IS-SUR  ALFRED BALDACCHINO:  Li rrid ngħid huwa li l-entità li qiegħda tagħti l-permessi mhux qed ikollha djalogu mal-entitajiet l-oħra li huma nvoluti fuq l-istess affarijiet.  Iċ-Chairman tal-PA qal li din hija l-ewwel darba li sema’ bil-każ meta hemm entità uffiċjali oħra li qed tagħti l-permessi.   

ONOR. CLINT CAMILLERI:  Sur President, ħalli nġib eżempju żgħir dwar dak li qiegħed jgħid is-Sur Baldacchino.  Jien naħseb li din l-issue hi bħal meta – biex inġib eżempju li m’għandu x’jaqsam xejn – ikun hemm bidwi li għandu razzett u jkun kostrett, anke min-naħa tad-Dipartiment tal-Agrikoltura, biex jagħmel fossa.  Għalkemm hu jkollu l-go ahead biex jagħmel fossa xorta jrid imur għand il-PA biex japplika għall-fossa ħalli jkun in regola mal-PA.  Naħseb li s-sitwazzjoni qiegħda xi ħaġa simili.

IS-SUR ALFRED BALDACCHINO:  Imma min qiegħed jagħti permess għal dawk it-tankijiet mhux qiegħed jikkonsulta ma’ entitajiet oħra.

ONOR. JOSÈ HERRERA:  Imma allura qiegħed jikser il-liġi.

IS-SUR  ALFRED BALDACCHINO:  Imma entità uffiċjali m’għandhiex tikser il-liġi!  

ONOR. JOSÈ HERRERA:  Mhux l-entità li qiegħda tikser il-liġi.

IĊ-CHAIRPERSON:  Ejjew ħalli neżaminaw sewwa x’qiegħed jiġri.

IS-SUR ALFRED BALDACCHINO: Hemm bżonn iktar input mill-istakeholders speċjalment entitajiet uffiċjali li huma nvoluti indirettament jew direttament.  Bħalissa hawn preżenti biss il-Ministru responsabbli mill-Ambjent u l-Ministru responsabbli mill-PA, però dan is-suġġett huwa aktar vast u qegħdin niddiskutu...

IĊ-CHAIRPERSON:   To be fair, jekk tħares lejn x’kellna nagħmlu llum tara li diġà morna aktar mir-remit.   

IS-SUR ALFRED BALDACCHINO:  Imma policy ma tagħmilhiex biċċa biċċa!

IĊ-CHAIRPERSON:  Importanti li nifhmu x’inhu r-rwol ta’ dan il-Kumitat.  Dan il-Kumitat ma jagħmilx policies, u llum ma ġejniex hawnhekk biex nagħmlu l-policy tal-fuel stations.  Illum kellna preżentazzjoni mill-ERA flimkien mal-Ministru responsabbli mill-Ambjent dwar il-proposti għall-emendi li talab il-Ministru lill-ERA.

IS-SUR ALFRED BALDACCHINO:  Jiġifieri jien qed naħseb ħazin meta ngħid li l-entitajiet l-oħra, speċjalment uffiċjali li jagħtu l-permessi li huma relatati ma’ dan il-qasam, għandhom ikunu preżenti hawn biex jekk hawn xi ħadd li jrid jistaqsi xi ħaġa jkunu jistgħu jirrispondu?

IĊ-CHAIRPERSON:  Kienu preżenti wkoll.

IS-SUR  ALFRED BALDACCHINO:  Imma llum mhumiex, u din l-issue llum qamet.  

IS-SUR JOHANN BUTTIGIEG:  Mr Chairman, meta niġu għar-reviżjoni tal-policy min-naħa tal-Executive Council żgur li se jkollna r-rappreżentanti, kemm ta’ TM, kemm tar-REWS u anke ta’ entitajiet oħra kif kien diġà sar fl-ewwel policy.  Li se nkun qiegħed nagħmel ukoll huwa li se nkun qiegħed nikteb lir-REWS biex jagħtuna lista ta’ dawk il-liċenzji kollha li huma ħarġu min-naħa tagħhom ħalli min-naħa tagħna nagħmlu cross reference u niffaċilitaw l-affarijiet.

IĊ-CHAIRPERSON:  Well done! 

IS-SUR ALFRED BALDACCHINO:  F’laqgħa oħra ta’ dan il-Kumitat, meta kien hawn ir-rappreżentanti tal-PA, tal-ERA u tar-REWS kont staqsejt jekk in vista li d-domanda għal dawn il-fuel stations, kif spjega l-Onor. Farrugia, se tonqos – u diġà qed tinħass kif spjega wkoll il-Ministru Herrera – xi tkun il-pożizzjoni fuq iċ-change of use.   Jekk niftakar tajjeb iċ-Chairman tal-PA qalli li skont xi tkun il-policy dakinhar.  Nista’ nkun naf il-policy x’inhi?

ONOR. JOSÈ HERRERA: Dik hija domanda ipotetika li ma jistax jirrispondiha llum għax irid jara x’se jkunu l-policies 15 jew 20 sena oħra.   I don’t think it is fair on me or on Mr Buttigieg li jkun hemm domanda ipotetika bħal din.

IĊ-CHAIRPERSON:  Ippermettuli imma se jkolli nagħlaq għax irridu nitilgħu kollha fil-Plenarja minħabba li għandna vot.  Jekk tridu nistgħu nkomplu bid-diskussjoni wara l-vot, però ma nafx sa  x’ħin se ndumu.

IL-PERIT MARIA GRAZIA CASSAR (f’isem Din l-Art Ħelwa):  Mr Chairman, xtaqt ngħid xi ħaġa.   Din l-Art Ħelwa taqbel mal-emendi, però għandna suġġeriment, fis-sens li kif sar fil-policy tal-extra two floors għal-lukandi, nagħmlu kundizzjoni fil-policy li jekk il-fuel station ma tintużax terġa’ tmur lura għal li kienet qabel.  (Interruzzjonijiet)  Jiġifieri qegħdin torbtuhom diġà.  Tajjeb!  Prosit!

ONOR. JOSÈ HERRERA:  Nista’ ngħidlek li llum hekk qiegħda l-pożizzjoni, imma ma nistax ngħidlek x’se jiġri 20 sena oħra.  

IL-PERIT MARIA GRAZIA CASSAR:  Xi ħaġa oħra li xtaqt ngħid hija li għalkemm 2,000 metru kwadru huma improvement fuq it-3,000 metru kwadru li kienu suġġeriti qabel, dawn xorta għandhom jonqsu.  Apparti hekk hemm bżonn nirregolaw l-impatt viżiv tal-fuel stations, fis-sens li naraw li ma jkunx hemm impatt negattiv ikkawżat minħabba l-advertising li jsir fuqhom, speċjalment dawk fl-ODZ.  

U l-aħħar ħaġa li xtaqt nistaqsi hija jekk nistgħux naraw l-istudji, jekk hemm, fuqhiex ġiet ibbażata d-demand għall-fuel stations.

ONOR. JOSÈ HERRERA:  Il-policy mhijiex ibbażata fuq id-demand as such imma hija bbażata fuq il-fatt li hemm domanda iktar milli hemm bżonn.  Aħna pajjiż li nħaddnu politika ta’ free enterprise u allura ma nistgħux nagħmlu kwoti.  Pereżempju, jien ma nistax, għax hawn ħafna avukati, nagħmel in-numerus clausus kif kien isir fl-antik.  L-istess fuq pompi, ma nistax ngħid li hemm biżżejjed u allura se nagħmlu moratorium ta’ 20 sena li fihom ħadd ma jista’ japplika; li tista’ tagħmel hu li tagħmel kundizzjonijiet aktar diffiċli.  Jiġifieri the supply and demand isn’t 100% in the equation here.   

IL-PERIT MARIA GRAZIA CASSAR:  Thank you.

IĊ-CHAIRPERSON:  Grazzi.  Jidher li hawn aktar domandi għalhekk se jkollna nkomplu bil-laqgħa wara li nieħdu l-voti fil-Plenarja. Il-Kumitat huwa sospiż.

Il-Kumitat kien sospiż fis-5:56 p.m. u rriżuma fis-6:07 p.m.

IĊ-CHAIRPERSON:  Il-Kumitat jirriżumi. Hawn iktar kummenti jew domandi?   Il-Prof. Axiak. 

IL-PROF. VICTOR AXIAK (Chairman tal-Awtorità tal-Ambjent u r-Riżorsi):  Jien xtaqt ngħid żewġ affarijiet.   Jidher li minn dawk li tkellmu l-iktar li ntqal kien fuq li l-proposti li għamilna xtaqu li jkunu aktar strinġenti, mill-bqija jidher li l-proposti qabel magħhom kulħadd.  L-2,000 metru kwadru, is-7 metri għoli, eċċ., li hemm fil-proposti tagħna jridu jitqiesu fil-kwadru li aħna qed ngħidu li fl-ODZ m’għandu jkun hemm ebda fuel station, la relocated u lanqas ġdida.    

Secondly xtaqt nistaqsi – u hawnhekk nitlobkom tiskużaw l-injoranza tiegħi – x’nistgħu nieħdu minn dan il-Kumitat, fis-sens jekk nistgħux nieħdu some kind of consensus fejn tissapportjaw dawn il-proposti biex ikollna iktar konfort meta niġu għall-Executive Council.  Ma nafx jekk dan huwiex possibbli.  

IĊ-CHAIRPERSON:  Se nagħtik risposta doppja, jiġifieri kemm mil-lat politiku kif ukoll mil-lat legali.  Il-Kumitat huwa marbut bil-liġi li waqqfitu.  Il-Kumitat per se m’għandux ir-remit – u hawnhekk tikkoreġini s-Segretarja ta’ dan il-Kumitat – li jagħmel il-policies hu, li jagħmel huwa review ta’ policies li jkunu qegħdin jiġu suġġeriti u li eventwalment ikunu jridu jiġu approvati mill-Parlament kollu.  Pereżempju, il-liġi speċifika tal-public domain għamlitha ċara li dan il-Kumitat irid jiġi ppreżentat mill-awtorità kompetenti, f’dak il-każ il-Liġi tgħid li hija l-Awtorità tal-Ippjanar, imbagħad il-Kumitat jagħmel l-analiżi u d-diskussjoni tiegħu fuq dawk is-siti suġġeriti biex jidħlu fid-demanju pubbliku, imbagħad aħna nagħmlu r-rakkmandazzjonijiet tagħna lill-Plenarja biex imbagħad il-Plenarja tieħu vot fuq dawk is-siti.   Mela hemmhekk, il-funzjoni ta’ dan il-Kumitat vis-à-vis public domain hija ċara ħafna.   

Jien ukoll aware li fid-demerger li kellna mill-Malta Environment and Planning Authority (MEPA), fejn allura llum għandna l-ERA u l-PA, ingħata rwol aktar importanti vis-à-vis policies li intom se tkunu qegħdin tissuġġerixxu.  Jiġifieri dan il-Kumitat għandu onus fuqu biex jagħmel review ta’ dawk il-policies partikolari li tissuġġerixxu, jew anke ta’ kambjamenti fil-local plans.   Dak mill-punto di vista ta’ irbit legali.

Imbagħad mill-punto di vista politiku rrid ngħid li konna aħna, il-Membri ta’ dan il-Kumitat, li minn jeddna qajjimna diskussjoni dwar diversi suġġetti.  A case in point huwa proprju  l-fuel station policy, fejn għalkemm ma kellniex policy quddiemna, fuq talba li saret minn Membri ta’ dan il-Kumitat, aċċettajt li ssir tali ddiskussjoni.  Fil-fatt iddiskutejna din il-policy kif kienet, u l-Ministru deherlu li għandu jagħmel ir-rakkmandazzjoni biex tagħmlu s-suġġerimenti tagħkom.   

Suġġett ieħor li dehrilna li għandna niddiskutu kien l-art li kienet daħlet fl-iskema tar-rationalisation tal-2006 biex tikber iż-żona industrijali ta’ Bulebel fiż-Żejtun.  Kien hawn diskussjoni f’dan il-Kumitat – finalment dan huwa forum fejn jiġu d-decision makers u min jista’ jinfluwenza policies partikolari – fejn intlaħaq qbil bejn il-Ministru responsabbli mill-ambjent u l-Ministru responsabbli mill-ekonomija u nstab kompromess, u l-Kumitat ta r-rakkmandazzjoni tiegħu lill-PA biex tiskatta dak il-proċess.   Jiġifieri teknikament aħna qed nagħtu rakkmandazzjonijiet, imma legalment ma nistgħux norbtu lill-PA.  

IL-PROF.  VICTOR AXIAK:  Imma tistgħu tagħmlu rakkmandazzjonijiet.

IĊ-CHAIRPERSON:  Iva, però jibqgħu rakkmandazzjonijiet.

IL-PROF. VICTOR AXIAK:   Kif baqgħu proposti tal-ERA.

IĊ-CHAIRPERSON:  Hekk hu.  Aktar kummenti?  L-Onor. Farrugia.

ONOR. GODFREY FARRUGIA:   Prof.  Axiak, min ipoġġi fuq l-Executive Council?

Il-PROF. VICTOR AXIAK:  L-ERA għandha żewġ rappreżentanti fuq l-Executive Council.

ONOR. GODFREY FARRUGIA:  Minn kemm?

IL-PROF. VICTOR AXIAK:  Minn sebgħa.

[bookmark: _GoBack]ONOR. GODFREY FARRUGIA:  Mr Chairman, allura nista’ nifhem għalfejn iċ-Chairman tal-ERA qiegħed jagħmel din it-talba fix-xenarju preżenti għall-mod kif inħarġu l-permessi u għall-mod kif il-bord tal-appell jaġixxi wara li jiġu pproċessati l-applikazzjonijiet infushom.  Is-sitwazzjoni fuq dan il-Kumitat hija tali li minħabba li l-Parlament tagħna huwa wieħed żgħir, għandna żewġ Membri tal-Eżekuttiv li huma fil-Kumitat, li parti minn xogħlu huwa li jiskrutinja.  Aħna naċċettaw din is-sitwazzjoni, imma r-rwol ta’ dan il-Kumitat huwa oltre minn dak eżekuttiv.  Hawnhekk qegħdin inqarrbu mhux biss ir-regolaturi u l-NGOs lejn il-Parlament imma anke nsemmgħu l-vuċi taċ-ċittadin.  U dan huwa tajjeb, u nieħu pjaċir li l-Kumitat qiegħed isegwi dan ir-rwol.   Allura ma fiha xejn ħażin billi aħna nagħmlu r-rakkmandazzjoni tagħna – tiswa jew ma tiswiex ġejja mill-Parlament u la ġejja mill-Parlament din tkun ta’ sostenn –  biex ir-rethinking tal-fuel station policy, li lkoll hawnhekk qegħdin naqblu dwarha, isseħħ, u importanti li sseħħ f’ħin li jkun f’waqtu, mhux intawlu x-xhur.  Jien fhimt l-argument tal-Ministru Herrera, għalkemm ma’ naqbilx miegħu, meta spjega kif għandhom isiru l-affarijiet legalment fejn jidħol il-mod kif inwaqqfu l-ipproċessar ta’ applikazzjonijiet, imma naħseb li nistgħu nwaqqfu dawk li huma mħajrin jitfgħu l-applikazzjoni tagħhom fil-ġimgħat li ġejjin u noħolqu barriera fejn ngħidu li dawk li hemm hemm u l-oħrajn se jkunu jimxu skont il-policy emendata. Jien naħseb li din għandha tkun ir-rakkmandazzjoni min-naħa ta’ dan il-Kumitat li permezz tagħha tagħti saħħa lill-argument tal-ERA u tal-Ministeru responsabbli mill-ambjent, u anke l-mod kif il-PA qiegħda tkun receptive għar-rethinking tal-policy biex b’hekk nagħmlu xi ħaġa tanġibbli.

IĊ-CHAIRPERSON:  Nirringrazzjakom. Biex nagħlaq ngħid li personalment naħseb li l-ERA, fit-12-il ġimgħa li ngħataw, għamlu eżerċizzju f’loku u bbilanċjat.  Jien ningħaqad mal-kollegi tiegħi biex nagħmlu rakkmandazzjoni lill-PA biex jagħmlu l-analiżi tagħhom flimkien.   

IS-SUR JOHANN BUTTIGIEG:  Il-Kumitat irid jgħaddi r-rakkmandazzjoni tiegħu lill-Ministru li min-naħa tiegħu joħroġ l-oġġettiv lill-PA, imbagħad minn hemm jiġu ppubblikati u nimxu skont il-proċedura.

IĊ-CHAIRPERSON:  Jidher ċar li s-suġġerimenti li għamlet l-ERA għandhom l-endorsement tal-Ministru, u milli fhimt jien, il-Kumitat ukoll qed jaqbel magħhom.  Għalhekk issa tibda d-diskussjoni fuqhom fl-Executive Council...

IS-SUR JOHANN BUTTIGIEG:    Ir-rakkmandazzjonijiet tal-Kumitat jgħaddu għand il-Ministru Ian Borg, li min-naħa tiegħu jagħti l-oġġettivi għal dik il-policy, jiġu ppubblikati, imbagħad skont dawk l-oġġettivi l-Kunsill Eżekuttiv...

ONOR. GODFREY FARRUGIA:  Nistgħu nagħmluhom bil-miktub, jekk jogħġbok?

IĊ-CHAIRPERSON:  Ir-rakkmandazzjonijiet tal-Kumitat se jintbagħtu lill-Ministru Borg bil-miktub.  

ONOR. GODFREY FARRUGIA:  Imma nistgħu nżidu li din il-policy għandha tingħata prijorità fast track.  Naf li hemm terminu ta’ żmien stipulat bil-liġi, bejn minimu u massimu, imma meta xi ħaġa tkun fast tracked allura wieħed iżomm mal-minimu.   Jien naħseb li għandna nagħmlu r-rakkmandazzjoni, għallinqas mill-aspett ta’ Parlament, li t-time scale għandu jkun ta’ prijorità biex b’hekk ma nibqgħux mexjin fuq il-policy l-antika. 

IĊ-CHAIRPERSON:  M’għandix problema li nagħmlu r-rakkmandazzjoni tagħna lill-Ministru Borg biex bl-iktar mod effiċjenti possibbli jikkunsidra dawn ir-rakkmandazzjonijiet tagħna sabiex imbagħad jagħti d-direzzjonijiet neċessarji lil-Kunsill Eżekuttiv ħalli ssir din ir-review.   

Nirringrazzjakom tal-attendenza tagħkom u naġġorna l-Kumitat għal data u b’aġenda li jiġu kkomunikati aktar tard.

Fis-6:16 p.m. il-Kumitat aġġorna.
